
ISHLAB CHIQARISHNI BOSHQARISHDA 
MAHSULOT TANNARXINI KALKULYATSIYA 
QILISHNING AHAMIYATI 
Asqarova Lobarxon Usmanjanovna
Andijon qishloq xo‘jaligi va agrotexnologiyalar instituti, 
“Buxgalteriya hisobi va audit” kafedrasi assistenti

Annotatsiya: Ushbu maqolada muallif iqtisodiyotni diversifikatsiya qilish davrida xo‘jalik yurituvchi subyektlarda ishlab 
chiqarishni boshqarishda mahsulot tannarxini kalkulyatsiya qilish va tahlilining ilg‘or tizimlaridan foydalanishning ahamiyati 
haqida fikr yuritgan.

Kalit soʻzlar: diversifikatsiya, ishlab chiqarish, mahsulot, strategik va taktik, standart-kost, tannarx, xarajat, kalkulyatsiya.

Abstract: In this article, the author consider the importance of using advanced systems for calculating and analyzing 
product costs in managing production in business entities during the period of economic diversification.

Key words: diversification, production, product, strategic and tactical, Standard cost, cost, cost price, calculation.

Аннотация: В дaннoй статье автор рассматривает важность и знaчeниe использования современных систем 
расчета и анализа себестоимости продукции при управлении производством в хозяйствующих субъектах в период 
диверсификации экономики.

Ключевые слова: диверсификация, производство, продукт, стратегический и тактический, Cтандарт-коcт, 
стоимость, себестоимость, расчет.

K I R I S H
Iqtisodiyotni diversifikatsiya qilish davrida xo‘jalik yurituvchi subyektlar o‘rtasida iqtisodiy raqobatbardoshlik 

muhitining shakllanishi ishlab chiqarilayotgan mahsulot tannarxini hisoblash va tahlilining ilg‘or tizimlaridan 
foydalanish zaruriyatini tug‘diradi. Xorijiy mamlakatlarda boshqaruv tahlilini yuritishning zamonaviy sharoitida 
strategik va taktik xususiyatga ega bo‘lgan boshqaruv qarorlarini qabul qilish jarayoni xo‘jalik yurituvchi 
subyektlarning xarajatlari va moliyaviy natijalari haqidagi axborotga tayanadi. Bu vazifalarni bajarishda bir qator 
zamonaviy tizimlarning ahamiyati kattadir. Shulardan biri – “Standart-kost” tizimidir. Uning asosida belgilangan 
normalar doirasida hamda ulardan chetlanishlar bo‘yicha hisob yuritish va nazorat qilish tamoyillari yotadi. 

M A V Z U G A  O I D  A D A B I Y O T L A R  S H A R H I 
Xarajatlarni normativ usulda aniqlash XX asr boshlarida AQShda paydo bo‘ldi. Bu F. Taylor, G. Emerson 

va boshqa muhandislar taklif qilgan ilmiy menejment tamoyillaridan biri edi1. Ular xarajatlarning normativ 
hisobini rivojlantirish uchun turtki berdilar. Ushbu olimlar mehnat va materiallardan foydalanishning yagona, 
eng yaxshi yo‘lini aniqlash uchun standartlar qo‘llar edilar. Bu standartlar materiallar va mehnat iste’molining 
eng kam darajasiga keltirishni ta’minlovchi rejani qabul qilish uchun axborot manbai bo‘lib xizmat qiladi. Bu 
muammoni hal etish ko‘p jihatdan boshqaruv hisobi va xususan mahsulot tannarxi xarajatlari va kalkulyatsiya 
qilish hisobi samarali tizimini tashkil etishga bog‘liq. Shu munosabat bilan avvalo mahsulot tannarxi xarajatlari 
va kalkulyatsiya hisobi uslublariga nisbatan o‘z qarashimizni aniqlab olish maqsadga muvofiq.

Ya.V. Sokolov “Buxgalteriya hisobi nazariyasi asoslari” ishida turli mualliflar nuqtayi nazarini umumlashtirib, 
mazkur muammoga to‘rtta yondashuvni ajratib ko‘rsatadi:

1. kalkulyatsiya xarajatlar hisobi sharti asosida olib boriladi;
2. xarajatlar hisobi kalkulyatsiyani shart qilib qo‘yadi;
3. kalkulyatsiya va hisob bir-biriga o‘xshaydi;
4. kalkulyatsiya va xarajatlar hisobi bir-biriga bog‘liq bo‘lmagan tushunchalardir.
Mazkur muammo bo‘yicha turli nuqtayi nazar vakillari o‘z fikrini qanday asoslantirishini ko‘rib chiqaylik.
Birinchi nuqtayi nazar vakillari safiga A.Z. Popov, N.A. Balatov, B.A. Bunimovich va boshqalar kiradi. Ular 

o‘z nuqtayi nazarlarini shu bilan asoslaydilarki, tannarx buxgalteriya hisobi asosiy manbai, korxona faoliyatining 

1 Файоль А, Эмерсон Г., Тейлор Ф., Форд Г. Управление –это наука и искусства.-М.:Республика, 1992.-90 с.

sintetik ko‘rsatkichidir. Binobarin, mahsulot tannarxini hisobga olish xarajatlar hisobi yuritish zaruriyatini shart 
qilib qo‘yadi. Ular fikricha, tannarx – bu maqsad, xarajatlar hisobi esa maqsadga erishish vositasi hisoblanadi.

Bizningcha, bu fikr bahsga sazovordir. Mahsulot tannarxini aniqlash chog‘ida mutaxassislarni birinchi 
navbatda xarajatlar hisobi tartibi va ularni turli qaydnomalarga aks ettirilishi emas, balki ko‘proq xarajatlarning 
o‘zi haqidagi axborot qiziqtiradi. Bundan tashqari, taxminiy yoki rejaviy tannarxni aniqlashtirganda buxgalteriya 
hisobining haqiqiy ko‘rsatkichlaridan odatda foydalanilmaydi. Bundan tashqari, hisobotning kalkulyatsiya 
maqsadlarga tobeligi alohida menejerlarning “zarur” ma’lumotlar olishiga, natijada esa mahsulot haqiqiy 
tannarxining buzib ko‘rsatilishiga olib kelishi mumkin.

Ikkinchi nuqtayi nazar vakillari – K.I. Arnold, D.A. Mudrov, V.I. Stotskiy, R.Ya. Veysman, M.X. Jebrak va 
boshqalar kiradi. O‘z nuqtayi nazarlarini asoslashda asosiy dastak qilib, mahsulot tannarxini hisobga olish 
uchun birinchi galda uni tashkil etuvchilarni qayd etish zarur, ya’ni xarajatlar hisobini yuritish zarur, shundan 
keyingina kalkulyatsiya qilinadi. Ularning fikricha, xarajatlar hisobini kalkulyatsiya shakllantirmaydi, balki 
aksincha, xarajatlar hisobi tannarxning ahamiyatini oshiradi. Bu yondashuvda xarajatlar va kalkulyatsiya hisobi 
qat’iy ajratib qo‘yilgan bosqichlar deb qaraladi: xarajatlar hisobi birlamchi, kalkulyatsiya esa ikkilamchi. Bunda 
xarajatlar hisobi kalkulyatsiyasiz, kalkulyatsiya esa xarajatlar hisobisiz mavjud bo‘la olmaydi.

Shuni ta’kidlash joizki, bunday yondashuv olimlar tomonidan ikki tomonlama tanqidga uchradi:
1. metodologiya va kalkulyatsiya qilish hisobi maqsadlari o‘rtasida chegara paydo bo‘ladi;
2. ishlarni takroran olib borish xavfi yuzaga keladi: bir tomondan xarajatlar hisobi bo‘yicha, ikkinchi 

tomondan – mahsulot haqiqiy tannarxini kalkulyatsiya qilish bo‘yicha.
Uchinchi nuqtayi nazar vakillari – S.F. Ivanov, N.V. Bogorodskiy, A.S. Margulis va boshqalar oldingi 

yondashuvni to‘la inkor etadilar. Masalan, A.Sh. Margulis aytadiki, “kalkulyatsiya qilish metodini xarajatlar 
hisobi metodidan uzilib qolishi, buning ustiga metodning iqtisodiy asosda chiqimlarni aniqlash va o‘rganishga 
yondashuv sifatida texnik hisob-kitob varianti bilan almashtirilishi kalkulyatsiya jarayonining ta’siri pasayishi, uni 
hisob bazasidan sun’iy ravishda ajratib qo‘yishni anglatadi”.

Biroq masala muammoni bir-biriga o‘xshash va ularni tarkibi jihatdan qo‘shib yuborishga bo‘lgan urinishlar 
samarali boshqaruv qarorlariga olib kelolmadi. Bunday yondashuvda xarajatlar hisobi maqsadi deb boshqaruv 
qarorlari qabul qilish uchun axborot taqdim etish emas, balki mahsulot tannarxini kalkulyatsiya qilish deb tan 
olinadi.

To‘rtinchi yondashuv oldingisiga javob sifatida qaraladi. Uning vakillari (N.G. Chumachenko, E.K. Gilde, V.B. 
Ivashkevich va boshqalar) kalkulyatsiyani xarajatlar hisobidan ajratib qo‘yishni va ularni turli tushunchalar deb 
qarashni zarur deb hisoblaydilar. Masalan, I.A. Vaskmanov shu munosabat bilan yozadiki, o‘zgarish predmetlari 
kabi anglash usullarining ham turli-tumanligi xarajatlar va kalkulyatsiyaga xos narsalardir. N.G. Chumachenko 
va P.P. Novichenko mazkur nuqtayi nazarni qo‘llagan holda mahsulotga xarajatlar hisobi usullarini va mahsulot 
tannarxini kalkulyatsiya qilish usullarini ajratishni taklif qiladilar.

T A D Q I Q O T  M E T O D O L O G I YA S I
Ushbu tadqiqotda ma’lumotlar korxonalarning ishlab chiqarish hisobotlari, buxgalteriya hujjatlari va moliyaviy 

ko‘rsatkichlari asosida to‘plandi. Olingan ma’lumotlar tahlili uchun taqqoslama va iqtisodiy-statistik metodlar 
qo‘llanildi, shuningdek, mahsulot tannarxi tarkibining o‘zgarish tendensiyalari va boshqaruv samaradorligiga 
ta’siri ekonometrik modellashtirish asosida baholandi.

T A H L I L  V A  N A T I J A L A R
Bugungi kunda jahonda innovatsion iqtisodiyotning rivojlanishida xo‘jalik yurituvchi subyektlarda ishlab 

chiqarish xarajatlari va mahsulot tannarxini hisoblash hamda tahlilining nazariy hamda uslubiy asoslarini 
takomillashtirish borasida ilmiy izlanishlarga alohida e’tibor qaratilgan. Ushbu tadqiqotlar natijasida ishlab 
chiqarish xarajatlarini hamda mahsulot tannarxi obyektlarini tasniflash, baholash, hisobini tashkil etish va 
yuritish, foydalanuvchilar uchun axborot imkoniyatlarini kengaytirish maqsadida ularni moliyaviy hisobotlarda 
aks ettirish, ulardan samarali foydalanishda tahlil qilish uslubiyoti masalalari takomillashtirilgan. Ammo, jahon 
mamlakatlarida xo‘jalik yurituvchi subyektlarda ishlab chiqarish xarajatlari va mahsulot tannarxi obyektlarining 
rivojlanishi turli darajada bo‘lganligi, ularning hisobi va tahlili bo‘yicha xalqaro darajada erishilgan natijalarni 
to‘liq joriy etilmay qolishiga sabab bo‘lmoqda.

O‘zbekistonda xo‘jalik yurituvchi subyektlarda ishlab chiqarish xarajatlarini kamaytirish va mahsulot 
tannarxini pasaytirishda innovatsion texnologiyalarni rivojlantirish va ularning hisobini tashkil etishda davlat 
dasturi darajasida e’tibor qaratilib, muayyan natijalarga erishildi. Bugungi kunda ishlab chiqarish xarajatlari va 
mahsulot tannarxi tahlilini tashkil etishni takomillashtirish borasida o‘z echimini kutayotgan qator muammolar 
mavjud.

Ishlab chiqarishni boshqarishda mahsulot tannarxini kalkulyatsiya qilish korxonaning iqtisodiy faoliyatini 
samarali tashkil etish va raqobatbardosh mahsulot yaratishda muhim ahamiyat kasb etadi. Kalkulyatsiya 
nafaqat mahsulot ishlab chiqarish xarajatlarini aniqlash, balki ichki boshqaruv qarorlarini qabul qilish, ishlab 
chiqarish rejalarini optimallashtirish va narx siyosatini shakllantirishda asosiy vosita sifatida xizmat qiladi. 
Mahsulot tannarxining aniq hisob-kitobi orqali korxona o‘z faoliyatining iqtisodiy samaradorligini baholaydi, 
resurslardan foydalanish darajasini aniqlaydi va rentabellik ko‘rsatkichlarini oshirish imkoniyatlarini izlaydi.

Tannarx kalkulyatsiyasi ishlab chiqarish jarayonida sarflanadigan barcha to‘g‘ridan-to‘g‘ri va bilvosita 
xarajatlarning tartibga solingan tahlilini ta’minlaydi. To‘g‘ridan-to‘g‘ri xarajatlarga xomashyo, materiallar, 
bevosita ish haqi va asosiy ishlab chiqarish bilan bog‘liq boshqa sarf-xarajatlar kiradi. Bilvosita xarajatlar esa 
umumiy ishlab chiqarish xarajatlari, boshqaruv va xizmat ko‘rsatish xarajatlarini o‘z ichiga oladi. Shu tarzda 
kalkulyatsiya korxona faoliyatining har bir bosqichidagi xarajatlarni aniq ajratish va ularni boshqaruv qarorlariga 
asos sifatida ishlatish imkonini beradi. Aynan tannarx strukturasi va uning tahlili asosida mahsulot narxini 
shakllantirish mumkin bo‘ladi, bu esa bozordagi raqobat sharoitida muvaffaqiyat uchun zarur omildir.

Mahsulot tannarxini kalkulyatsiya qilish ishlab chiqarish samaradorligini oshirishning vositasi sifatida ham 
muhim rol o‘ynaydi. Tahlil natijalari asosida qaysi resurslardan ortiqcha foydalanilayotgani, qaysi texnologik 
operatsiyalar yuqori xarajat talab qilayotgani va qaysi bo‘limlarda optimallashtirish zarurligi aniqlanadi. Shu 
bilan birga, kalkulyatsiya natijalaridan foydalanib, ishlab chiqarish quvvatlaridan maksimal darajada foydalanish, 
chiqindilarni kamaytirish va energiya resurslarini tejash imkoniyatlari aniqlanadi. Bu esa nafaqat xarajatlarni 
kamaytirish, balki umumiy ishlab chiqarish jarayonining samaradorligini oshirishga ham xizmat qiladi.

Tannarxni kalkulyatsiya qilish zamonaviy sharoitda iqtisodiy barqarorlikni ta’minlashda ham o‘z o‘rniga ega. 
Bozorda narxlarning o‘zgaruvchanligi va resurslar narxining oshishi sharoitida mahsulot tannarxining muntazam 
monitoringi va tahlili ishlab chiqarish strategiyasini o‘z vaqtida moslashtirish imkonini beradi. Shu bilan birga, 
kalkulyatsiya korxona uchun risklarni kamaytirish, investitsiya loyihalarini baholash va yangi mahsulotlar ishlab 
chiqarish bo‘yicha qarorlar qabul qilishda tayanch ma’lumot vazifasini bajaradi. Tannarxni aniq hisoblash orqali 
korxona o‘zining moliyaviy barqarorligini saqlab qolish va investitsiya jozibadorligini oshirish imkoniyatiga ega 
bo‘ladi.

Ishlab chiqarishni boshqarish jarayonida mahsulot tannarxi kalkulyatsiyasining metodologik asoslari ham 
alohida ahamiyatga ega. Korxonalar odatda kalkulyatsiyaning uch asosiy usulidan foydalanadi: rejalashtirilgan, 
normativ va faktik tannarx. Rejalashtirilgan kalkulyatsiya asosida ishlab chiqarish rejalari va kutilayotgan 
xarajatlar aniqlanadi. Normativ kalkulyatsiya ishlab chiqarish me’yorlari va standartlariga asoslanadi va 
samaradorlik darajasini aniqlash uchun ishlatiladi. Faktik kalkulyatsiya esa haqiqiy ishlab chiqarish xarajatlari 
asosida shakllanadi va reja va normativ ko‘rsatkichlar bilan solishtiriladi. Ushbu metodlardan foydalanish 
korxonaga tannarxni boshqarish, tahlil qilish va takomillashtirish imkonini beradi.

Kalkulyatsiya natijalarining sifatli tahlili boshqaruv qarorlarining aniqligi va ishonchliligini oshiradi. 
Tannarxning o‘zgarish dinamikasini tahlil qilish orqali ishlab chiqarishdagi kamchiliklar, texnologik jarayonlardagi 
samarasizliklar va resurslardan noto‘g‘ri foydalanish holatlari aniqlanadi. Bunday tahlil ma’lumotlari asosida 
ishlab chiqarish jarayonini yaxshilash, xarajatlarni optimallashtirish va innovatsion texnologiyalarni joriy etish 
bo‘yicha aniq tavsiyalar ishlab chiqiladi. Natijada, mahsulot tannarxi pasayadi, korxona raqobatbardoshligi 
oshadi va bozor ulushini kengaytirish imkoniyati yaratiladi.

Tannarx kalkulyatsiyasi shuningdek, ichki boshqaruv nazoratining muhim vositasidir. Mahsulot ishlab 
chiqarish xarajatlarini aniq va doimiy nazorat qilish orqali korxona ichidagi moliyaviy oqimlar va resurslardan 
foydalanish samaradorligi tahlil qilinadi. Kalkulyatsiya orqali har bir mahsulot turi bo‘yicha daromadlilik darajasi 
baholanadi va zarar keltirayotgan mahsulotlar aniqlanadi. Bu esa korxonaga o‘z assortiment siyosatini qayta 
ko‘rib chiqish va resurslarni faqat daromad keltiradigan yo‘nalishlarga yo‘naltirish imkonini beradi.

Bozor iqtisodiyoti sharoitida mahsulot tannarxining aniq va ishonchli kalkulyatsiyasi mijozlar talabiga mos 
mahsulotlarni ishlab chiqarish va ularga maqbul narx belgilash uchun asos yaratadi. Tannarx tahlili asosida ishlab 
chiqilgan narx siyosati orqali korxona o‘z mahsulotlarining raqobatbardoshligini ta’minlaydi, iste’molchilarga mos 
keladigan narx darajasini belgilaydi va foyda olish imkoniyatini oshiradi. Shu bilan birga, kalkulyatsiya asosida 
ishlab chiqilgan marketing strategiyalari mahsulotlarni targ‘ib qilish va bozor segmentatsiyasi jarayonlarida 
samarali foydalaniladi.

Zamonaviy iqtisodiy sharoitda raqamli texnologiyalar mahsulot tannarxini kalkulyatsiya qilish jarayoniga 
sezilarli ta’sir ko‘rsatmoqda. ERP, CRM va boshqa axborot tizimlari yordamida ishlab chiqarish jarayonidagi 
xarajatlar haqidagi ma’lumotlar real vaqt rejimida yig‘iladi, tahlil qilinadi va avtomatlashtirilgan holda qayta 
ishlanadi. Bu esa kalkulyatsiya jarayonini tezlashtiradi, inson omilidan kelib chiqadigan xatoliklarni kamaytiradi 
va boshqaruv qarorlarini qabul qilishni sezilarli darajada soddalashtiradi. Raqamli texnologiyalar yordamida 
olingan kalkulyatsiya natijalari asosida korxonalar o‘z ishlab chiqarish va moliyaviy strategiyalarini aniqroq 
rejalashtiradi.

X U L O S A  V A  T A K L I F L A R
Mahsulot tannarxini kalkulyatsiya qilish ishlab chiqarish faoliyatining iqtisodiy asosini tashkil etadi va 

korxonaning raqobatbardoshligini ta’minlashda muhim rol o‘ynaydi. Tannarxning aniq va tizimli hisob-kitobi 
asosida xarajatlarni nazorat qilish, ishlab chiqarish jarayonlarini optimallashtirish va boshqaruv qarorlarini 
samarali qabul qilish imkoniyati yaratiladi. Tahlillar shuni ko‘rsatadiki, kalkulyatsiya mexanizmini rivojlantirish 
ishlab chiqarish korxonalarida nafaqat xarajatlarni kamaytirishga, balki mahsulot sifatini oshirish va moliyaviy 
barqarorlikni mustahkamlashga ham xizmat qiladi. Shu nuqtayi nazardan, sohani rivojlantirish uchun, avvalo, 
korxonalar kalkulyatsiya jarayonini raqamlashtirish va avtomatlashtirish darajasini oshirishi, ERP va moliyaviy 
boshqaruv tizimlarini joriy etishi lozim. 

Shuningdek, tannarxni shakllantirishda zamonaviy metodologiyalardan foydalanish, ishlab chiqarish 
xarajatlarining har bir unsurini tahlil qilish va samaradorlik ko‘rsatkichlarini muntazam baholash zarur. Mahsulot 
tannarxining normativ bazasini takomillashtirish va uni amaliyotda qo‘llash mexanizmlarini mustahkamlash 
orqali kalkulyatsiyaning aniqligi va ishonchliligini oshirish mumkin. Kadrlar malakasini oshirish, hisob va tahlil 
ko‘nikmalarini rivojlantirish ham ishlab chiqarishda kalkulyatsiya tizimining sifatini yaxshilashga xizmat qiladi. 
Yana bir muhim taklif sifatida, ishlab chiqarish korxonalarida xarajatlarni qisqartirish va resurslardan foydalanish 
samaradorligini oshirishga yo‘naltirilgan ichki audit va monitoring tizimlarini kuchaytirish zarur. Aynan ushbu 
yondashuvlar mahsulot tannarxini boshqarish samaradorligini oshirib, korxonalarning iqtisodiy barqarorligi va 
raqobatbardoshligini mustahkamlashga xizmat qiladi.

